Basisliturgie vir die LAASTE soNDAE VAN  KONINKRYKSTYD 

Inleiding

Teen die middel van November elke jaar is daar oral ’n gevoel dat die jaar op sy rug lê. Tussen al die einde-van-die-jaar funksies en eind-eksamens wag die meeste net dat die groot vakansiedae sal aanbreek. Met die kerklike jaar is dit ook nie baie anders nie. Die laaste groot fees was Pinkster. Die meer as twintig Koninkryksondae word teen die einde soms niks meer nie as net ’n reikhalsende verlange na die sogenaamde groot dae wat aan kom is. 

Met Pinkster is dit opnuut bevestig dat gelowiges die nuwe lewe, soos God dit in Christus bewerk het, deur die krag van die Heilige Gees leef. Kortom ons lewe in elke aspek van die lewe voor die Here want sy koninkryk is hier. In ander sin is sy koninkryk tog ook nog aan die kom. Sy koninkryk breek eers finaal deur met sy wederkoms. Ons lewe nou tussen die “reeds” en die “nog nie”. Vanaf die 18de Sondag na Drieënheidsondag is die liturgie op die laaste dinge, die oordeel en dood, ingestel en sluit aan by die verwagting van Christus se wederkoms. Veral die laaste paar Sondae fokus die Leesrooster in al drie jare op die wederkoms van Jesus Christus en loop uit op die laaste Sondag wat as Sondag van Christus die Koning gevier word. 

Hierdie toekomskarakter van die koninkryk, die “nog nie” teenoor die “nou”, word deur die beloftes oor die wederkoms en die finale aanbreek van die koninkryk van God beklemtoon. Die “nog nie” en die “nou” (reeds) staan in jukstaposisie. Aan die een kant fokus die liturgie op die beloftes en versterk die verwagting by gelowiges om te deel in die totaal nuwe. Die liturgie word as ’t ware deur die beloftes gedra en rig die gelowiges se “nou”-lewe op die wederkoms en voleinding. Dit laat die gemeente na die totaal nuwe wat God in die wederkoms van Christus weggelê het, verlang en uitsien.

Aan die ander kant word die beloftes, die “nog nie”, in die liturgie na ons lewe “nou” geprojekteer. Die liturgie moet die gemeente “nou” laat deel in hierdie misterie wat in die toekoms finaal sal gebeur. Die beloftes moet helder en duidelik voor die gemeente opgehang word. Deur die beloftes so op ons lewe “nou” te projekteer, laat dit ons in die volste sin voor God lewe en aanhou lewe (volhard) tot met die wederkoms. ’n Goed deurdagte koninkryksliturgie rig ons hele bestaan op die toekoms en laat ons terselfdertyd beleef dat hierdie beloftes ons “nou” in die wêreld laat lewe. 

Kenmerke 

Kleure

Groen, wit en goud op Sondag van Christus die Koning

Simbole

Die alfa en omega (Kan op verskillende maniere in een simbool verenig en op een of meer baniere aangebring word.) 

Brandende lampe (Dit simboliseer waaksaamheid met die oog op die koms van die bruidegom.)
Gebruik van trompetspel in begeleiding van gemeente-sang of saam met orrelvoorspel (1 Tess 4:16: wanneer God se trompet weerklink, sal die Here self uit die hemel neerdaal).

Weegskaal (simbool van die finale oordeel)

Sondag van Christus die Koning: koningskroon, leë kruis met koningskroon bo-oor, gebruik van trompetspel in begeleiding van gemeentesang of saam met orrel-voorspel. 

Feesdag

Sondag van Christus die Koning (die laaste Sondag in Koninkrykstyd en die Sondag voor Advent)

Tekste

Hieronder volg ’n skematiese uiteensetting van die tekste vir die laaste drie Sondae van Koninkrykstyd. Die verhaallyn vir die liturgieë sal hieruit getrek word.

Al die tekste hou sonder uitsondering verband met die finale oordeel, die wederkoms en die rol van Jesus die Koning in hierdie gebeure. Die fokustekste is vanjaar drie opeenvolgende tekste uit Jesus se profetiese rede in Matteus. Dit bied aan liturg en prediker die geleentheid om op hierdie drie Sondae aansluitend bymekaar aan die aspekte oor die wederkoms en finale oordeel, wat hier ter sprake kom, aandag te gee.

	
	Fokusteks
	Ou Testament
	Psalm
	Brieweteks

	9 November 2008
	Matt 25:1-13 

“Waak dan, omdat julle nie weet op watter dag en uur dit sal gebeur nie.”
	Amos 5:18-24

“. . . laat die reg en die geregtigheid te voorskyn kom.”
	Ps 70

“Here, moet tog nie talm nie.”
	1 Tess 4:13-18

Die Here kom. “En so sal ons altyd by die Here wees.”

	16 November 2008
	Matt 25:14-30

Eienaar kom na lang tyd terug.
	Sef 1:7, 12-18

“Wag in stilte op die Here God! Die dag van die Here is naby!
	Ps 90:1-8, 12

“Leer ons dae  so

gebruik dat ons

wysheid bekom.”
	1 Tess 5:1-11

Wees gereed vir die koms van die Here.  Julle leef nie in die duisternis nie . . .   


	23 November  2008
	Matt 25:31-46

Jesus die Koning sit op sy troon

gereed vir die

finale oordeel.
	Eseg 34:11-16,

20-24

Die Herderkoning

soek sy kleinvee en

sien na hulle om in

die oordeel.
	Psalm 100 of 95:1-7a

Hy is ons God en

versorg ons met sy

hand. Sy liefde het

nie end nie. 
	Ef 1:15-23

Die rykdom van God

se heerlike erfenis is

vir ons bestem.


Diensorde 

god versamel ons voor hom

Aanvangslied

Die aanvangslied, dit hoef nie net een te wees nie, behoort reeds iets van die hoop van die gelowiges en die voleinding te vertel. Sien verder by liturgieë vir die bepaalde Sondae.  

Aanvangswoord

Die aanvangswoord op hierdie Sondae behoort iets van die verlange by gelowiges na die wederkoms te weerspieël. Dit kan baie goed, veral responsories, uit  byna enige van die Leesroostertekste hierbo geneem word. Die aanvangswoord vir die volgende Sondae sal dus van week tot week verskil na gelang van die tekste wat by die bepaalde Sondae aan die orde kom. Sien ook by afsonderlike liturgieë vir dié Sondae. 

Seëngroet

Die seëngroet op hierdie Sondae, veral die eerste twee, behoort dieselfde te wees. Openbaring 1:4a-5, hoewel nie een van die voorgeskrewe tekste nie, is seker die mees toepaslike. Dit kan ook uit van die ander tekste aangevul word. 

Antwoord op die Seëngroet

Op hierdie Sondae veral behoort die gemeente spontaan en duidelik op die seëngroet te antwoord. Dit kan gedoen word as verlenging van die verwagting wat in die aanvangswoord uitgespreek en wat nou in die seëngroet bevestig is dat dit sal gebeur. Sing een van die Amenliedere as antwoord.  

Diens van die Woord

Gebed om die opening van die Woord

Skriflesing met response

Aangesien die Skrifgedeeltes by al drie Sondae baie nou aansluit by die tema oor die wederkoms, behoort al die Skrifgedeeltes gelees te word behalwe waar dit in ander elemente gebruik word. Die evangelieteks moet laaste gelees word in al die gevalle, aangesien dit ook die fokusteks is. Elkeen van die Skriflesings kan gevolg  word met ’n antwoord van die gemeente. Sien ook by afsonderlike liturgieë vir die bepaalde Sondae. 

Prediking 

Diens van die tafel

Nagmaal – op pad 

Ons is soos ’n Abraham van ouds op pad, pelgrims, na die nuwe vaderland wat God beloof. Die beloftes hou ons hoop lewend. Op hierdie pad voed die nagmaal ons

fisiek en geestelik. Die nagmaal hou die beloftes en hoop lewend veral met die heenwys na die bruilofmaaltyd van die Lam. In die nagmaal kry ons ’n “voorsmaak” van die eintlike fees wat aan die kom is wanneer dit hemel op aarde sal wees. ’n Fees wat ons saam met al God se kinders sal vier. Die beloftekarakter van die nagmaal kom op hierdie paar Sondae in die sentrum van ons lewe op pad – liturgie – staan. Die nagmaal druk op beeldryke manier die misterie uit van die totale nuutheid van die lewe hierna. Dit laat ons nou sien dat God vir ons goed is en ons op pad neem na sy eintlike toekoms vir ons.

Op die vooraand van Goeie Vrydag lê Jesus die toe-komsverwagting in die nagmaal. “Ek sê vir julle: van nou af sal Ek nie weer van hierdie wyn drink nie tot op die dag wanneer Ek saam met julle die nuwe wyn in die koninkryk van my Vader sal drink” (Matt 26:29). Telkens wanneer ons die brood en wyn in die hand neem en eet en drink, reik ons heen na die maaltyd saam met Jesus, die maaltyd van alle maaltye wat op ons wag. Die wonderlikste is dat ons nie net in ons gedagte hoop nie, maar telkens in ons “nou”-lewe die lyf en bloed van Jesus in hande kan neem en eet en drink. Dit is hierdie “nou”-maaltye wat ons laat aanhou, hoop en verwag. Wanneer ons op hierdie Sondae ons aandag op die wederkoms rig, kan ons dit haas nie doen sonder om ook elke keer die nagmaal te vier nie. Sien ook die spesifieke liturgieë vir die volgende Sondae. 
uitsending

Opdrag

Die tekste by al drie Sondae gee uitnemend kans om die verantwoordelikheid van gelowiges in die “tussentyd” te beklemtoon.

Wat dit beteken om gereed te wees, soos by “Tekste” hierbo, kan in die uitsending uitgebou word. Veral die tweede tafel van die wet en die vryspraak kom hier ter sprake. 

Seën

Die seën word met die oop handpalms na onder uitgespreek. Dit beteken dat die seën nie maar net ’n presentjie is wat God aan die gelowige gee nie, maar dat die seën inderdaad ’n opdrag is waarmee die gelowige uitgestuur word. Die opdrag tot gereedheid en besig wees in die tussentyd kan met verskeie van die voorgeskrewe tekste uitgebeeld word.

Opmeking: Kyk, met die oog op gemeentesang op hierdie Sondae na die beryming van Psalm 70, 90, 95 en 100 wat ook op hierdie Sondae gelees word.

